
Ur wezh a oa, ur wezh na oa ket, ur wezh a oa bepred, ur rouanez hag a wilioudas ur paotr ken vil, ha graet ken fall, ken a voe kredet e oa ul loen.
Ur Voudig, hag a oa eno pa voe ganet, a lavaras e vefe karet gant ar speredeg a vefe.

Lavaret a reas ouzhpenn e vefe gouest da reiñ speredegezh da’n hini a garfe ar muiañ a-drugarez d’ar galloud a oa o paouez reiñ dezhañ.

Kement-se a frealzas ar Rouanez un tammig, ha hi ken mantret bezañ ganet ur c’hen vil a baotrig.
Gwir eo e voe lavaret mil draoù kaer gantañ kerkent ha ma voe gouest da gomz, ha kement a spered a oa e kement tra a rae ken e veze dudiet an dud gantañ. Ankouaet em eus lavaret deoc’h e oa ganet gant ur vechennig war e benn, ha gant-se e veze graet Riked e vechenn anezhañ pa oa Riked anv e diegezh.
A-benn seizh pe eizh vloaz e voe ganet div blac’h gant Rouanez ur Rouantelezh kichen. Bravoc’h evit an deiz e oa an hini gentañ a zeuas war ar bed : ken plijet e oa ar Rouanez ken e voe aon he dije tapet un droug bennak gant al levenez re vras a oa enni.
Eno e oa ar Voudig he doa gwilioudet ar Riked bihan, hag evit habaskaat levenez ar Rouanez e lavaras dezhi ne vefe tamm spered ebet er briñsezig-se hag e vefe ken sod hag e oa koant. Mortekinet bras e voe ar Rouanez ; met ur glac’har brasoc’h a gouezhas warni ur pennadig goude, rak an eil plac’h a oa vil spontus.

« Na c’hlac’harit ket kement, Itron », eme ar Voudig dezhi, « ken speredek e vo ho merc’h ken ne vo ket gweled hogozik tamm e vank ar c’hened dezhi. »
« Ra vo evel-se », a respontas ar Rouanes. « Ne vefe ket tu da reiñ un tamm muioc’h a spered d’an henañ zo ken koant ? »

« Ne c’hallan mann ebet eviti, Itron », eme ar Voudig, « gallout a ran ober ar pezh a garan evit a sell ar c’hened avat. Ha pa ne c’houlennan ken nemet ho kontantamant ez an da reiñ dezhi ar galloud da vravaat an hini a garo. »

Dre ma kreske an div briñsezig-se e kreskas o galloudoù ivez, ha pep lec’h e veze kaoz eus kened an henañ hag eus spered ar yaouaerez.

Gwir eo e kreskas kalz o sioù gant an oad ivez. Vilaat a rae ar yaouaerez ha sotaat a rae an henañ. Pe ne responte ked ar pezh a veze goulennet outi, pe e lavare ur sotoni. Ken dornet fall e oa war ar marc’had ken ne vije ket bet gouest da renkañ pevar forselenenn war bord ur siminal hep terriñ unan, nag evañ ur werennad dour hep skuilhañ an hanter war he dilhad.
Daoust ma oa emsav d’ur plac’h yaouank bezañ koant e veze trec’h ar yaouerez war an henañ hogozik bep gwezh.

Da gentañ ez aed da weled ar gaerañ da vamiñ outi, met nebeut goude ez aed da welet ar speredekañ evit klevet mil draoù brav diganti. Souezhet e vezed o welet ne veze den ebet war-dro an henañ a-benn ur c’hard eurvezh pa veze an holl war-dro ar yaouaerez.

An henañ, ha hi ken sot all, a welas kement-se, ha roet a-walc’h he devije he holl c’hened abalamour da gaout an hanter eus spered he c’hoar. Ne c’hallas ket ar rouanez delc’hen warni a rebech outi he sotoni meur a wezh, ar pezh a lakae d’ar briñsezig krediñ mervel gant ar glac’har.
Un deiz pa oa aet d’ar c’hoad da guzhat he gwalleur en em gavas gant un denig vil spontus ha displijus da welet. Ar Priñs yaouank Riked e vechenn e oa hag a oa kouezhet e karantez ganti gant an holl boltredoù anezhi a veze gweled pep lec’h, kuitaet en devoa Rouantelezh e dad evit en em gavout ganti. Goude bezañ merzet e oa ken trist e lavaras dezhi : « Ne gomprenan ket penaos e c’hall ur plac’h ken koant ha c’hwi bezañ trist. »
« Me a garje gwell », emezi, « bezañ ken vil ha c’hwi ha kaout spered kentoc’h evit bezañ koant ha sot. »

« Ma n’eus nemet se », eme Riked e vechenn, « e c’hallan lakaat un termen d’ho klac’har. Ar galloud am eus da reiñ spered d’ar plac’h a garan ar muiañ, ha c’hwi an hini eo. Deoc’h-c’hwi d’ober ho soñj, n’ho peus nemet ma eurediñ. Leuskel a ran ur bloavezh deoc’h d’ober ho soñj. »
Ken nebeut a spered he devoa ar paour-kaezh Priñsez ken e kavas dezhi ne vije ket fin ebet d’ar bloavezh-se. Asantiñ a reas ha kerkent e teuas da vezañ speredekoc’h. Pa voe distroet d’ar Palez ne ouezas ket an dud petra da soñjal diwar-benn ur c’hemm ken trumm.

Ar Roue a yeas betek delc’hen e guzul en e gambroù. Ne voe nemet ar yaouaerez hag a voe displijet. Brud ar c’hemm-se a redas ha Priñsed ar Rouantelezhioù kichen a strivas evit bezañ karet ganti, hogozik an holl a c’houlennas hec’h eurediñ ; met ne gave hini ebet hag en devije spered a-walc’h. Koulskoude e teuas unan ken pinvidik, ken speredek ha ken koant ken ne voe ket evit miret a ziskouez bolontez vat dezhañ.
Evit hunvreal aezetoc’h ennañ ez eas da vale dre zegouezh er c’hoad ma oa en em gavet gant Riked e vechenn. A-greiz-holl e tigoras an douar hag e welas dindan he zreid evel ur gegin vras.

Hag un ugent tregont roster ha dont er-maez ha mont en-dro d’un daol vras vras e-barzh un alez eus ar c’hoad hag i ha kregiñ da labourat gant lusk ur ganaouenn heson. Souezhet bras gant an abadenn-mañ ez eas ar briñsez da c’houlenn oute evit piv e oant o labourat. « Evit Riked e vechenn », a voe respontet dezhi, « a vo lidet e eured a-benn warc’hoazh. » Hag ar briñsez a gredas kouezhañ diwar he sav pa he devoe soñj a-greiz-holl eus ar ger he devoa roet d’ar priñs Riked e vechenn deiz ha bloaz zo.
Ne oa ket aet pell war-raok gant he baleadenn ma teuas Riked e vechenn d’he boñjouriñ, kalonek, evel ur priñs war eurediñ.

« Gwelet a rit », emezañ, « un den da’m ger ez on, ha krediñ a ran ez oc’h plac’h d’ho ker ivez hag ez oc’h deuet amañ d’ober an eürusañ den ac’hanon. »

« Anzav a-walc’h a rin deoc’h », a respontas ar Briñses, « n’eo ket graet ma soñj ganin c’hoazh. A-dra-sur en em gavfen nec’het bras ma’m bije d’ober gant un den dispered. Met, p’emaon o komz gant an hini zo ar muiañ a spered ennañ ez on sur ec’h intentot. »
« Ma vije deuet mat un den dispered da rebechiñ ouzhoc’h na zelc’hen d’ho ker », eme Riked, « perak ne c’hellfen ket ober kement all pa vez kaoz eus eürusted ma buhez ? Septet ma viloni, daoust hag-eñ zo un dra bennak a zisplij deoc’h ? »

« N’eus ket, n’eus ket », eme ar Briñsez.

« Neuze e c’hellit ma lakaat ar bravañ den, rak ar Voudig am gwilioudas he deus roet ar galloud deoc’h da vravaat an hini a blijo deoc’h. »
« Hetañ a ran kement-se a-greiz ma c’halon », eme ar Briñsez. Ha kerkent e teuas Riked da vezañ ar bravañ paotr he devoa gwelet biskoazh.

Lod a lavar n’eo ket breoù ar Voudig a reas ar c’hemm-se, nemet ar garantez a ve. N’eus forzh penaos e lavaras ar Briñses eurediñ ar Priñs raktal gant ma vefe roet e asant gant he zad ar Roue. P’en devoa gouezet ar Roue an istim vras he devoa e verc’h ouzh Riked e vechenn en en degemeras d’e zeuñv gant plijadur. Antronoz e voe lidet an eured evel en devoa aozet Riked e vechenn ha diouzh an urzhioù en devoa roet pell zo a-raok.

